所有權    潘艷姿
    有一個宗教界的人士，捌講過：「人佇世間只有使用權，並無所有權。」即句話原本的意思是卜表達：使用權是暫時的，所有權即是永久的。但是我的經驗加我講：是毋是有所有權並無許重要，顛倒是取得使用權即是重點。聽我來講一段親身的經歷，各位道會了解。
    大約是佇3年前，我去北部參加一場2工的學術研討會，第一工黃昏的時，主辦單位安排遠路頭的人滯入去”渡假村”，負責人將房間一一分配，擱順續加鎖匙攏配給好勢，逐家照順序去領鎖匙、尋房間、囥行李。
    我和一位同伴，做夥先入去房間選床位，將行李囥踮眠床頂，即去周邊散步，過一下仔返去到房間，看著阮的行李竟然予人撣佇門邊，眠床頂已經有人撐佇遐，倒到真好勢，看阮入去，當做無啥事誌，假好意擱對阮笑微微，真正是有夠惱氣！
    即種胡濫擅來的恐怖份子，完全推翻所有權和使用權的定義。上折磨的是：阮擱必須和伊同齊過一暝……        2004/10/31發表於”文學花園”

